            Улсын Их Хурлын Аюулгүй байдал, гадаад бодлогын байнгын хорооны  хуралдаан 2002 оны 4 дүгээр сарын 9-ний өдрийн  10 цаг 10 минутад Төрийн ордны “А” танхимд  эхэлж, хуралдааныг Улсын Их Хурлын гишүүн Г.Төртогтох нээж,  гишүүдийн ирц,  хэлэлцэх асуудлыг танилцуулав. 


Хуралдаанд ирвэл зохих  20 гишүүнээс 13 гишүүн ирж 65 хувийн ирцтэй байв.


Чөлөөтэй: Д.Лүндээжанцан, Н.Ганбямба, Д.Дэмбэрэлцэрэн, П.Нямдаваа, С .Оюун, С.Төмөр-Очир

Өвчтэй: Д.Базарсад


Нэг. Гүйцэтгэх ажлын тухай хуульд нэмэлт оруулах тухай хуулийн төсөл /хэлэлцэх эсэх/


Уг асуудлыг Улсын Их Хурлын гишүүдийн саналаар хаалттай явуулав. 


Хоёр. Иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төсөл /хэлэлцэх эсэх/

Хэлэлцэж буй асуудалтай холбогдон ажлын хэсэг Хууль зүй, дотоод хэргийн сайд Ц.Нямдорж, Хууль зүй, дотоод хэргийн яамны Газрын дарга Д.Баярсайхан, Батлан хамгаалахын сайд Ж.Гүррагчаа, Хилийн цэргийн Ар тал техникийн газрын орлогч, хурандаа Д.Бухбат, Хилийн цэргийн штабын орлогч,  хилийн хэлтсийн дарга, хурандаа Д.Баатар, БХЯ-ны Стратеги удирдлагын  төлөвлөлтийн газрын дарга  Я.Чойжамц, УИХ-ын Тамгын газрын зөвлөх С.Магнайсүрэн, Аюулгүй байдал, гадаад бодлогын байнгын хорооны референт М.Элбэгдорж, зохион байгуулагч Д.Цэцэгмаа  нар оролцов.

Төсөл санаачлагчийн илтгэлийг  Хууль зүй, дотоод хэргийн сайд Ц.Нямдорж танилцуулав. 

Уг асуудалтай холбогдуулан  Улсын Их Хурлын гишүүн Р.Гаваа, Н.Энхболд, Б.Баттулга, Г.Төртогтох нар асуулт асууж, ажлын хэсгээс Ц.Нямдорж,  Ж.Гүррагчаа нар хариулав.

Г.Төртогтох: Иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төслийг хэлэлцэх эсэх асуудлаар Улсын Их Хурлын чуулганд оруулъя гэсэн  саналыг дэмжиж байгаа гишүүд гараа өргөнө үү?

Зөвшөөрсөн- 11

Гурав. Иргэний цэргийн үүргийн болон цэргийн албан хаагчийн эрх зүйн байдлын тухай хуульд нэмэлт оруулах тухай хуулийн төсөл 

Хэлэлцэж буй асуудлаар төсөл санаачлагчийн илтгэлийг  Батлан хамгаалахын сайд Ж.Гүррагчаа танилцуулав. 

Уг асуудалтай холбогдуулан Улсын Их Хурлын гишүүн  Р.Гаваа,  Н.Энхболд нар асуулт асууж, ажлын хэсгээс Ж.Гүррагчаа, Ц.Нямдорж нар хариулж, нэмэлт тайлбар  хэлэв. 

Хуулийн төсөлтэй холбогдуулан Улсын Их Хурлын гишүүн Х.Жекей, Р.Гаваа нар санал хэлэв.

Г.Төртогтох: Иргэний цэргийн үүргийн болон цэргийн албан хаагчийн эрх зүйн байдлын тухай хуульд нэмэлт оруулах тухай хуулийн  төслийг хэлэлцэх эсэх асуудлаар Улсын Их Хурлын чуулганд оруулъя гэсэн  саналыг дэмжиж байгаа гишүүд гараа  өргөнө үү?

Зөвшөөрсөн-11

Хуулийн төслийн талаархи Аюулгүй байдал, гадаад бодлогын байнгын хорооны санал дүгнэлтийг Улсын Их Хурлын чуулганд Улсын Их Хурлын гишүүн Х.Жекей  танилцуулахаар болов.

 Хуралдаан 12 цаг 30 минутад дуусав. 



ТАНИЛЦСАН:



АЮУЛГҮЙ БАЙДАЛ, ГАДААД



БОДЛОГЫН БАЙНГЫН



ХОРООНЫ ДАРГА 



Д.ЛҮНДЭЭЖАНЦАН


ГАР ТЭМДЭГЛЭЛ ХӨТӨЛСӨН


ХУРАЛДААНЫ НАРИЙН



БИЧГИЙН ДАРГА




Д.ЦЭНДСҮРЭН
УЛСЫН ИХ ХУРЛЫН АЮУЛГҮЙ БАЙДАЛ, ГАДААД

БОДЛОГЫН БАЙНГЫН ХОРООНЫ 2002 ОНЫ 4 ДҮГЭЭР

САРЫН 9-НИЙ ӨДРИЙН  ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Г.Төртогтох: Хоёр дахь асуудал бол Иргэний цэргийн үүргийн болон цэргийн албан хаагчийн эрх зүйн  байдлын тухай хуульд өөрчлөлт оруулах тухай хуулийн төслийг  хэлэлцэх эсэх гэж байгаа. Төслийн талаархи танилцуулгыг  Хууль зүй, дотоод хэргийн сайд Нямдорж хийнэ.


Ц.Нямдорж: Гишүүдэд тарчихсан учраас би маш товчхон танилцуулъя.


Одоогийн мөрдөж байгаа хуулиар цэрэг татах журмыг Батлан хамгаалахын сайд шийдвэрлэж байх заалттай юм. Үүнийг өөрчлөөд Хууль зүй, дотоод хэргийн болон Батлан хамгаалахын асуудал эрхэлсэн Засгийн газрын гишүүн журмыг батална гэсэн ийм  өөрчлөлтийг хуульд оруулъя гэсэн саналыг Их Хуралд оруулж байна.  Миний эрхлэх асуудлын хүрээнд Цагдаагийн байгууллагын даргын удирдлагад ажилладаг дотоодын цэрэг, хилийн цэрэг гэсэн ийм хоёр төрлийн цэрэг байдаг. Энэ хоёр чиглэлээр бас тодорхой судалж байж хүмүүс авахгүй бол урьд нь хэрэг зөрчилд холбогдож байсан хүмүүс хил дээр очдог ч юм уу, дотоодын цэргийн бүрэлдэхүүнд орох юм бол байдлыг хүндрүүлээд байгаа ийм нөхцөлүүд байгаа учраас ер нь хүнээ цаашдаа  сайн судалж байж цэрэгт авч байя гэдэг утгаар нь энэ журмыг нь Батлан хамгаалахын сайд бид хоёр хамтраад баталж байх ийм саналыг Их Хуралд оруулж байна. 

Энэ саналыг дэмжиж өгөхийг хүсье. Засгийн газрын хуралдаанаар ярьж ийм хувилбар байх нь зүйтэй гэж үзсэнийг танилцуулж байна.

Танилцуулгатай холбогдуулаад асуух зүйл байвал гишүүд асууя. 

Энэ хуралдаанд Хууль зүй, дотоод хэргийн яамны Газрын дарга Д.Баярсайхан, Хилийн цэргийн штабын орлогч Д.Баатар,  Хилийн цэргийн удирдах газрын Ар тал техникийн газрын орлогч, хурандаа Д.Бухбат, Батлан хамгаалахын сайд Ж.Гүррагчаа, БХЯ-ны Стратеги удирдлагын  төлөвлөлтийн газрын дарга  Я.Чойжамц оролцож байна.

Асуух асуулттай гишүүн байна уу? УИХ-ын гишүүн Р.Гаваа, Б.Баттулга.

Р.Гаваа: Энэ хилийн ангиудад гараад  байгаа хэрэг зөрчлийн гол шалтгаан бол Дотоод хэргийн сайд л журмыг нь батлаагүй учраас болоод байгаа юмаа гэсэн ийм дүгнэлт хийгдэж энэ асуудал танилцуулагдаж байгаа юм байна. Энэ ер нь хэр үндэстэй юм бэ? үнэхээр Зэвсэгт хүчин, дотоодын цэрэгт хүнийг шилж аваад хилийн цэрэгт  муугий нь цуглуулж өгөөд байгаа учраас гэмт хэрэг гараад байна гэсэн дүгнэлт хийх тийм бололцоо байгаа юм уу? нэгдүгээр асуулт.

Хоёрдугаарт асуулт, ерөөсөө хил хамгаалалтын ажлыг заавал энэ хугацаат албаны гэж хэлж болох хүмүүсүүдээр гүйцэтгүүлнэ гээд байдаг хэр оновчтой ажил вэ? Энд арай удаан хугацаагаар ажилладаг хүмүүс, гэрээгээр алба хаадаг хүмүүсүүд, мэргэжлийн чиглэлтэй болгох тал руу асуудлыг шийдэх юм маань энэ юмнаас гарах ёстой юм биш бизээ?

Гуравдугаар асуулт,  Гүррагчаа сайдаас асууя. Энэ Батлан хамгаалах болоод Эрүүл мэндийн сайдын хамтарсан тушаалаар тогтоосон цэргийн татлага явуулдаг журам маань гол нь цэргийн албан хаагчдыг энэ хүмүүжил, ёс суртахуунаар нь шалгаж хуваарилах тийм заалт дотор нь байдаг юм уу?  эсхүл ерөөсөө л иргэнийхээ үүргийг биелүүлэх гэж байгаа цэргийн  насны хүмүүсүүдийг цэрэгт эрүүл мэндийнх нь хувьд тэнцүүлж ангиудад хуваарилдаг журам байна уу? энэ өөр журам болчихоод байна уу гэсэн ийм гурван асуулт байна.

Ц.Нямдорж: Би журам батлалцахгүй байгаа учраас хэрэг гараад байна гэдэг утгаар нь биш,  энэ журмаа хамтарч батлаад цэрэг татлагын үед өөр албадаараа дамжуулж цэрэгт ирэх хүмүүсээ жаахан судалж үзье гэж бодож байна. Энд ялгаагүй батлан хамгаалахын чиглэлээр татагдаж байгаа хүмүүс ч орно.  Ядахнаа ял шийтгэгдсэн эсэхийг тодруулж аваад ял шийтгэлтэй бол үүнийг хаана байлгах вэ? харуул манаанд гаргахгүй, аж ахуй дээр байлгах уу?  зэвсэгтэй харьцуулах уу гэдэг асуудлыг мэдмээр байна шүү дээ, ийм юм байхгүй, систем байхгүй болчихоод байна.  Тийм учраас энэ цэрэгт ирж байгаа хүний хэн нь хэн бэ? ялангуяа эрүүгийнхээ талаас хэн нь хэн бэ гэдгийг цаашдаа судалж байх шаардлага Монголын бүх цэрэгт байна. Энэ утгаар нь ярьж байгаа юм. Жишээ нь ийм шаардлага байна гэж үзсэн тохиолдолд Батлан хамгаалахын сайд дангаараа журам батлаад явчих юм бол  цагдаа нь хөдөлж өгөхгүй шүү дээ. Би батлалцах юм бол хөдлөх  үйлдлүүд байгаа учраас үүнийг нь л бодож байгаа юм. Түүнээс тэр урьд өмнөх ажилтай холбосон юм байхгүй.

Хоёрдугаарт бид ер нь энэ хилийн цэрэг, хэрэг мөрдөстэй хүмүүсийн, хүчний байгууллагынхаа асуудлыг цаашдаа судалж үзье гэж бодож байгаа юм. Хилийн цэрэг нэг жилийн энэ албаар цаашаа удаан хугацаанд явахгүй байх. Тийм учраас аажмаар энэ мэргэжлийн хил хамгаалах  алба болгож өөрчлөн зохион байгуулах тал руу нь судалгааны түвшинд ажлууд хийгдэж байгаа. Хил хамгаалах үзэл баримтлал гэсэн баримт бичгийг Засгийн газраас саяхан Их Хуралд өргөн мэдүүлсэн. Тэр дотор санаа нь ерөнхийдөө сууж байгаа. Гэхдээ энэ асуудлыг ганц хоёр жилийн дотор огцом шийдээд одоо энэ цэргийн хүчээр хамгаалж байгаа явдлаас гэнэт татгалзаж чадахгүй, аажим аажмаар сулруулж, мэргэжлийн болгох тал руу нь явуулж, тодорхой үе шатаар дамжиж байж энд хүрнэ.

Дотоодын цэргийн тухайд ч гэсэн надад ийм бодол байна, ер нь хэрэг байна уу даа гэж бодогдож байгаа юм. Цагдаа юмаа хийнэ биз.

Р.Гаваа: Шорон мануулах гэж цэрэгт татах хэрэггүй байгаа юм.

Ц.Нямдорж: Ийм ийм юмнууд бодогдож байгаа. Шийдвэр биелүүлэхийг нь формын хувцаснаас эхлээд, гал түймэртэй тэмцэх байгууллагыг нь формын хувцаснаас эхлээд энэ цаашдаа энэ системийг жаахан өөрчлөх шаардлагатай гэж бодогдоод байгаа юм. Яг асуудал оруулж ирэх түвшиндээ боловсруулагдаж чадаагүй байгаа учраас ингэнэ, тэгнэ гэж хэлэхэд хэцүү. Ний нуугүй ярихад хуучин Нийгмийн аюулаас хамгаалах яамны системд байсан байгууллагууд өнөөдөр хүртэл хуучин формоо хэрэглээд л явж байгаа жишээтэй. Тэгэхээр энэ байгууллагуудынхаа ерөнхий энэ зах зээлийн нийгэмд гүйцэтгэдэг үүргийг нь харгалзаж үзэх юм бол өөр өөр хувилбар цаашдаа гарах байхаа.

Р.Гаваа: Энэ цэрэгт татах журамтай холбоотой Батлан хамгаалахын сайдын тушаалын доторхийг тийм тийм юм нь өөрчлөгдсөн үү гэж би асуусан.

Ж.Гүррагчаа: Тэнд өөрчлөлт байхгүй, эрүүл мэндийн асуудал гол нь байгаа.

Н.Энхболд:  Ер нь энэ зэвсэг техниктэй харьцдаг дээр анхааралтай байх нь зүйтэй гэдэг саналыг дэмжиж байна. Гэхдээ жишээ нь ял шийтгүүлж байсан хүн чинь гараад ялаа эдлээд дууссан бол тэгээд жирийн иргэнтэй адилхан байдаг, энэ тал дээр ямар нэгэн зөрчилдсөн асуудал  гарахгүй байгаа гэдэг нэг ийм  асуулт байна.

Хоёрдугаарт,  одоо энэ орж ирсэн хоёр асуудлыг Зэвсэгт хүчний тухай, Батлан хамгаалахын тухай бид нар багцаар нь хуулиуд ярих гээд байгаа шүү дээ, энэ дотроо нэгмөсөн ярьчихад болохгүй юм юу байна вэ? болохоор бол тэр үед ярьчихвал яасан юм бэ гэсэн хоёр асуулт байна.

Ц.Нямдорж: Эрүүгийн хуулиар шийтгүүлээд ял эдлээд гарсан хүнд эрхийн хязгаарлалт тогтоох гэж байгаа биш,тэр хүнтэй ажиллах гэдэг утгаар нь хаана байлгах вэ? юу  бариулах вэ? гэдэг утгаар нь л асуудал ярьж байгаа юм. Түүнээс бусад хэрэгтэй харьцуулсан тийм эрхийн хязгаарлалт байж таарахгүй шүү дээ. Жишээ нь сая цааз авчихаад байгаа Хатансүх хүчингийн хэргээр шийтгүүлсэн хүнийг мэдэлгүй  аваад хаясан. Тэгээд ямар аймшигтай юм тэнд болов.  Ядахнаа ийм хүн орчихлоо гэхэд энэ шийтгүүлж байсан хүн байна, эвдэрсэн хүн байж магадгүй, зэвсэг техниктэй харьцуулахдаа болгоомжтой бай, энэ хүнтэй ажиллах хувийн  өөр сургалт, хүмүүжлийн ажил хэрэгтэй гэдэг талаас нь анги байгууллагын ажиллах энэ талаараа санаачлагатай байх шаардлага байгаа юм, энэ утгаар нь асуудал ярьж байгаа юм.

Одоо батлан хамгаалахын хуульд өөрчлөлт оруулахаас өмнө асуудал оруулаад ирчихсэн, жаахан хугацаа хожигдоод байгаа юм. Ноднин жилээс ярьж эхлээд одоо хүртэл энэ асуудлыг бид нар цэгцэлж чадахгүй л байгаа юм. Одоо батлаад өгчих юм бол энэ хаврынхад чадах нь уу үгүй юу? энэ намрын цэргээс эхлээд  энэ судалгааны ажлууд хийгдээд эхэлчих байх.

Б.Баттулга: Үүнийг  ингэж болохгүй юу? одоо ийм хоёр адилхан юм танилцах гээд байна, дараалаад. Нэг хуульд орох хоёр өөрчлөлтийн юм байна. Иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай гээд сая Нямдорж сайд танилцуулсан. Энэ нь болохоор 2001 оны 12 сарын 6-нд өргөн барьсан юм байна. Түүний дараагийнх нь болохоор 2002 оны З сарын 8-ны өдөр өргөн барьсан бас нэг яг энэ хуульд оруулах ахлах ахлагч гэсний дараа сургагч ахлагч, тэргүүн ахлагч гэж нэмье, хүнсний болон эдийн хангамж гэсний дараа аймгийн төв, нийслэлээс бусад сум, суурин газарт байрлаж байгаа радио техник гээд ийм юм нэмсүгэй гээд. Энэ хоёрыг нийлүүлээд хэлэлцчихэд болохгүй юм юу байдаг юм болоо? Нэг л хуульд орж байгаа юм чинь, ингэж болохгүй юу? 

Ц.Нямдорж: Хоёр өөр төсөл  өргөн баригдсан учраас  зохицуулж байгаа асуудал нь тусдаа  байгаа учраас хоёр өөр дүгнэлт орж таарах нь. Урьд нь гарч байгаагүй ийм юмыг нэгтгээд нэг хууль болгож гаргаж байсан тохиолдлыг мэдэхгүй юм байна. Бид хайрцаглаад санаачилсан асуудлынхаа хүрээнд асуудлыг ярьдаг. Түүнээс давж юманд өөрчлөлт оруулдаггүй гэсэн ийм зарчимтай. Тэгэхгүй бол хууль тогтворгүй гэдэг зарчмыг олон жил барьж ирсэн улс.

Б.Баттулга: Тэгэхээр бид нар чинь Хуулийн төсөл өргөн мэдүүлэх журмын  тухай хууль гаргаад. . .

Ц.Нямдорж: Өөрийн чинь ярьдаг хувилбараар энэ хоёр хуулийг хоёулангийн хамт хэлэлцээд нэг юм болгоод гаргачих юм бол энэ бол сүүлийн  1О жилд  манай хууль тогтоох байгууллагын ажиллагаанд байгаагүй презедент болж явж байгаа.

П.Жасрай: Нэг асуудлаар хоёр төсөл ороод ирэх юм бол нэгтгэчихэж болно. Харин асуудал нь хоёр өөр боловч цаад хууль нь нэг юм чинь.

Ц.Нямдорж: Анх удаа ийм асуудал сонсож байна.

Б.Баттулга: Тэгэхээр цааш цаашдаа ийм ийм  юм гараад байвал зохимж муутай л юм.

Ц.Нямдорж: Аль алиныг нь Засгийн газар өргөн барьчихсан нэг хуульд сууна гэдэг утгаар нь нийлүүлээд нэг хууль болгоод гаргачихвал нэг их буруу юм болохгүй.

Хэлэлцэхдээ  тусад нь хэлэлцээд, гаргахдаа нэгтгээд гаргаж болно.

Г.Төртогтох: Дүгнэлтийг нь нэг хүн уншаад уу?  Тэгнэ гэсэн үг шүү дээ. Жишээлбэл хоёр заалттай дүгнэлтийг чинь  хоёр сайдын хэн нэг нь л уншина гэсэн үг болох гээд байна шүү дээ, хамтруулаад явах бол.

Б.Баттулга: Дэгийн 22-ын 9-д хэрэв нэг асуудлаар хоёр буюу түүнээс дээш төсөл байгаа бол хууль санаачлагчийн зөвшөөрснөөр зохих байнгын хороо тэдгээрийг нэгтгэн зохицуулж нэг төсөл болгон Их Хурлын нэгдсэн хуралдаанд хэлэлцүүлж болно. Хэд хэдэн төслийг нэгтгэхийг хууль санаачлагч зөвшөөрөөгүй бол Байнгын хороо тэдгээр төслийн талаар нэгбүрчлэн дүгнэлт гаргана гэсэн ийм л заалт байгаа юм, өөр юм байхгүй.

Г.Төртогтох: Тэгэхээр одоо бид нар эхний асуудлаа хэлэлцээд явж байна, асуулт хариулт явлаа.  Үүний дараагийн асуудлыг сонсчихоод саналаа хэлэхдээ  хоёр хууль дээрээ хэлчихэж болох юм, тэгэх шаардлага байна уу? үгүй юу? хялбарчлах гээд  үүгээрээ яваад дуусгачихвал яасан юм бэ? 

Би нэг асуулт асууя. Энэ танилцуулга дээр юм байгаа юм. Журамд заагаагүй ч гэсэн зэвсэгт хүчин дотоодын цэрэгт шилж аваад үлдсэн хүмүүсийг  одоо өөрөөр хэлбэл нэлээн тааруугий  нь хилийн цэрэгт алба хаалгахаар хуваарилдаг явдал байна гэдэг нь  аль хэр батлагдсан, нотлогдсон зүйл юм бэ? яахаараа ийм юм гардаг юм бэ? 

Ж.Гүррагчаа: Тийм юм бол байхгүй л дээ. Ер нь бол  хүн хуваарилах  процесст хилийн цэрэг өөрөө оролцоод явж байгаа юм. Тэгэхээр  өөрөөр хэлбэл шилж  нэг хэсгийг нь нөгөө хэсэгт нь аваад үлдсэн хэсгийг нь хилийн цэрэгт өгч байгаа юм бол байхгүй. Засгийн газраар энэ журмын тухай асуудал түрүүн яригдсан юм, нэлээн ярьж байгаад Засгийн газар хэлэлцүүлье гээд оруулсан байгаа юм. Манай яамнаас өгсөн санал бол энэ журмыг заавал эвдээд өөрчлөөд байх хэрэггүй гэсэн саналыг өгсөн байгаа юм. Гол санаа бол сая гарах шиг боллоо, хүмүүсийг тэгж  үзэл бодлоор нь  гэж хэлэхэд арай хэцүү юм, хүмүүсийг ялгана, шалгана гэсэн  санаа л энд орох гээд байгаа юм. Иргэн хүн бол  цэргийн алба хаах ийм журамт үүрэгтэй, түүнийхээ дагуу хаах ёстой, тэгээд тийм хүнийг тусгай албадууд урьдчилж шалгаж заавал ингэж байхын хэрэг байгаа юм болов уу үгүй юм болов уу энэ талаас нь авч үзвэл бас энэ санал дээр дутагдал байх шиг байгаа юм. Бидний бодож байгаагаар энэ журам өнөөдөр үйлчлээд хэвийн л явж байгаа журам.

Г.Төртогтох: Засгийн газрын оруулж ирсэн танилцуулга л даа.

Ц.Нямдорж: Тэр илүү үг болчихжээ, тэнд уучлалт хүсч байна, нэгд.

Хоёрдугаарт, Засгийн газар нэгэнт яриад зөвшөөрөөд ороод ирсэн юман дээр сайдууд өөр юм ярьдаггүй юм шүү дээ,  Гүррагчаа сайд аа. Энэ бол Засгийн газрын хатуу зарчим шүү.

Г.Төртогтох: Ингээд асуулт хариулт дууссан тул гишүүд саналаа хэлье. Хэнд ямар санал байна вэ?  Санал хэлэх хүн байна уу? 

Р.Гаваа: Энэ танилцуулганаас болоод л тиймэрхүү яриа байна. Ер нь заавал муугий нь ялгаж хилийн цэрэгт өгөөд байсан юм байхгүй байх л даа, танилцуулга тэгж бичигдсэн өнгө нь буруу.  Энэ бол буруу, үнэхээр зарчмын хувьд  цаад энэ ажлыг эрхэлж байгаа байгууллагадаа ч сонсож байхад, ер нь муугий нь хилийн цэрэгт ялгаж өгөөд байгаагаас болоод байна гэж хэлэх, би бол үүнийг журам маань үнэн хэрэг дээрээ, одоо өнөөдөр мөрдөж байгаа журманд тийм ялгаа байхгүй. Тийм учраас ингэж хэлэх нь хүмүүсүүдэд дотооддоо эвгүй сэтгэгдэл төрөх буруу л юм үүсгэж байна. 

Харин ийм учраас анхны миний асуусан асуултан дээр Нямдорж сайд их зөв хэллээ. Ерөөсөө цэрэгт ирж байгаа хүмүүсээ  шилж байгаад олигтойгий нь авья, тэртэй, тэргүй цөөхөн хүн татаж байгаа гэж. Гэтэл цэргийн үүрэг маань үнэн хэрэг дээрээ  анхан шатны бэлтгэл хийгээд, тэгээд дараа нь албаныхаа үүргийг гүйцэтгээд дуусахдаа цэргийн бэлтгэл үүрэгт нь нэгдүгээр зэргийн бэлтгэл үүрэгтэн болгож бэлтгэх асуудал байгаа юм.

Тийм учраас энэ маань үнэн хэрэг дээрээ сургалт явагдаж байх ёстой л арга хэмжээ шүү дээ. Тийм учраас иргэнийх нь хувьд энэ хүнийг цэргийн албанд бид нар бэлтгэж, дараа нь шаардлагатай бол үүрэг гүйцэтгэх бэлтгэл хангуулах гэж  байгаа болохоор үүнд нэг их ялгаад байх юм байхгүй. Тийм учраас үүнийг байгууллагын явцуу эрх ашгийн байр сууринаас хандсан юм шиг, хилийн цэрэг тийм юм болчихлоо, хилийн цэргээс гэсэн ийм танилцуулга орж ирснээс болж  иймэрхүү яриа болж байх шиг байна гэж би ойлгож байна. Зарчмын хувьд цагдаагийн байгууллагыг энд татаад оролцуулахад ч, яах вэ энэ хууль тэгээд л ороод ирж байгаа юм, үүнийг бид нар баталж болохгүй юм биш. Харин үүнийг би түрүүчийн Баттулга гишүүний асуугаад байгаа асуултын журмаар үндсэндээ нэг хуульд орох гэж байгаа санаачлагчид нь нэг субъект учраас дараагийнхаа хуультай нэгтгээд нэг мөр чуулган дээрээ хэлэлцвэл яасан юм бэ гэсэн ийм л саналтай байна, тэгээд тэндээ л шийдээд явья.

Н.Энхболд:  Амьдралд дээр гарахгүй байх л даа,  энэ цэргээс зугатахын тулд юм уу? эсхүл хилийн цэрэгт очихгүйн тулд юм уу? урьдчилаад бэлтгэлээ хангачих тийм нөхцөл гарч ирэх юм биш биз дээ, хэрэг хийчихээд жаахан шуугиан дэгдээчихсэн, энэ чинь ер нь тийм нөхөр шүү гэсэн юмтайгаар, юмыг яаж мэдэх вэ? амьдрал баян шүү дээ.  Тийм санал байх юм. Ийм журам гарлаа гэж мэдвэл магадгүй дээ.

Ц.Нямдорж: Ерөнхий нөхцөл байдал ийм байна шүү дээ. Ер нь цаашдаа манай энэ хүн амын доторхи тогтворгүй хэсгийнхний бүрэлдэхүүн жаахан нэмэгдэхээр одоо энэ  сургуулиас завсардсан хүүхдүүд, энэ их орон гэргүй хүүхдүүд гэх мэт ийм нөхцөлд бид энэ зэвсэг техниктэй харьцдаг албанд ирж байгаа хүмүүсээ сайн судалж байж авахгүй бол болохгүй, тэр тусмаа бүгдийг нь цэрэгт алба хаалгаж чадахгүй байгаа юм чинь. Уг нь болдогсон би одоохондоо бодож байгаа юм, Гүррагчаа сайд  юу гэж үзэх юм, бүр сумаас нь цэрэгт татагдаж байгаа хүмүүсийн албан ёсны тодорхойлолт гаргаж өгөх, сумаас нь жагсаалтыг нь гаргаад  эд нараас энэ энэ нь шийтгэлтэй гэдгийг хэлдэг, тэгээд цагдаагийн байгууллага үүнийг авч үзээд зөв байна гэвэл цэргийн хэлтэс, цэрэг татлагын комисст өгчихдөг, тэнд нь цэргээ татчихдаг, эцсийн дүндээ миний ангид Дорж гэдэг цэрэг ирэхдээ шийтгэлтэй бол би ангийн захирагч энэ шийтгүүлж байсан хүнтэй тусгайлан ажиллах шаардлагатай байна шүү гэж бодож, зохих албанд нь хуваарилдаг, тэгээд ажил өгдөг. Тэр хүний сургалт, хүмүүжлийн  ажилтай нь харьцдаг, хэргээс сэргийлэх арга хэмжээгий нь авдаг ийм ийм юм. Жишээ нь хулгай хийж  байсан хүнийг малын цэрэг болгочихвол хулгай хийх нь ойлгомжтой л юм, тэгэхээр түүнийг мал дээр гаргахгүй, харуулдаа гаргана уу? юундаа гаргана вэ? ийм ийм юм л бодогдож байгаа юм.

Н.Энхболд: Бичгээр яг ингээд заавар маягаар хийхэд их хэцүү, ерөөсөө тэр  шилж сонгож байгаа улсуудын  итгэл үнэмшил, ерөнхий  өөрснийх нь баримтлах зарчим   болгож тавина уу гэхээс биш бичгээр бичихэд  их хэцүү юм байна шүү дээ.

Ц.Нямдорж: Тэр амархан, ял шийтгэлийг нь шалгаж бай гээд журманд оруулахаар ямар ч хууль зөрчихгүй шүү дээ.

Н.Энхболд: Жишээ нь саяны таны хэлсэн шиг малын хулгай хийж  байсан хүнийг мал дээр тавьж болохгүй гэж бичиж чадахгүй шүү дээ.

Ц.Нямдорж: Бид нар ганц үг тавина, тэгээд шийтгэгдэж байсан ийм зүйл ангитай гээд сумаас нь ч юм уу аймгийн цагдаагаас тодорхойлолт ирнэ, ийм хүн байна  яг тэр хүнтэйгээ л ажиллана.

Ж.Гүррагчаа: Ганц нэг санаа хэлье. Энэ санаа Энхболд  гишүүний хэлдэг санаа их зөв юм байгаа. Хүмүүсийг цэргийн албанаас зайлсхийх юм бас гарчих вий гэж. Үүнтэй холбогдолгүй ганцхан юман дээр би та нөхдийг анхаараасай гэж бодож байна. Энэ цэргийн албыг дүйцүүлэн хаах хэлбэр нэлээн хэд хэд болчихоод түүний нэг нь мөнгөн төлбөрийн хэлбэр юм. Энэ мөнгөн төлбөрийн хэлбэр бол юу вэ гэхээр зэрэг үнэндээ цэргийн албанаас зайлсхийх тэр замыг ямар нэгэн хэмжээгээр цаана нь хаалт тавьсан ийм л хэлбэр байгаа юм, үүнээс өнөөдөр мөнгө олоод, мөнгө оруулаад байгаа юм байхгүй. Жишээлбэл одоо ял шийтгэл эдэлж явсан ийм танхай хүн бол журам гарчихлаа, энэ журмын дагуу тэр хүнийг цэрэгт авахгүй байж болох нь л дээ. Тэгэхэд тэр хүн цаана боддог би 26 хүрээд ирдэг, намайг ингээд  жил болгон цэрэг татлагаар эрүүл мэндийн хувьд тэнцэж байгаа мөртлөө ямар нэгэн шалтгаанаар гараад байгаа учраас намайг яг 26 хүрээд ирэхээр мөнгөн төлбөрийн хэлбэрээр орлуулан хаана гэдэг юм гараад ирнэ шүү, тийм учраас  би насны залууд, цусны шингэн дээр цэргийн алба хаах нь зөв юмаа гэсэн бодол хүнд байх учиртай. Манай улсууд үүнийг  буруу ойлгосноос болоод ерөөсөө хүн цэргийн албыг мөнгөтэй л бол хаахгүй байж болох нь ээ гэсэн ийм юм. Тэр чинь тийм юм ерөөсөө байхгүй, 26 хүрээд, тэгээд ингээд 18 наснаас эхлээд цэрэгт татагдаад байсан энэ юмнууддаа  цэргийн албанд тэнцээд байсан мөртлөө ямар нэгэн учир шалтгаанаар цэргийн албанд яваагүй л бол тэр хүнийг яаж байгаа болохоос биш, энэ ерөөсөө энэ хугацаандаа дандаа эрүүл мэндээр юм уу? ямар нэгэн өөр хуулинд заасан шалтгаануудаар тэр хүн чөлөөлөгдөөд байсан бол тэр хүн мөнгөн төлбөрөөс чөлөөлөгдөж байгаа юм. Мөнгөн төлбөрийн хэлбэр гэдэг бол ямар нэгэн ийм замуудыг хаасан хаалт байгаа юм гэдгийг би бас хэлье.

Манай Нямдорж сайд уг нь тэр мөнгөн төлбөрийн хэлбэрийг их сайшаадаггүй хүн билээ. Тэгэхээр энэ дээр ийм ньюнсууд цаанаа байгаа юм. 

Р.Гаваа: Намайг аваагүй шүү дээ, би одоо ялаа эдэлсэн л байсан, би явах гээд байсан явуулаагүй, тэгээд одоо болохоор надыг мөнгө төл гэлээ би төлөхгүй гээд суугаад байхаар яах вэ? 

Г.Төртогтох: Энэ чинь ял эдэлж байсан хүнийг авахгүй гэсэн юм байхгүй гэж ойлгогдоод байна шүү дээ.

Ц.Нямдорж: Үндсэн хуулийн цэргийн алба хаах үүрэгтэй гэдгийг жишээ нь би их өөр утгаар нь ойлгодог юм. Манай Батлан хамгаалахын нөхдүүд, бас бус  хүмүүс бол үүнийг бүгдээрээ цэргийн алба хаах ёстой гэдэг утгаар нь ойлгодог. Би бол энэ хуулин дотор байж байгаа боломж, хэзээ яаж энэ боломжийг ашиглах вэ гэдэг нь төрийн өөрийнх нь мэдлийн асуудал гэж боддог юм, би тэгж л ойлгож байна, хаах үүрэгтэй гэж байгаа. Тэгээд түүнийг журамт үүрэг гэж байгаа, тэр бол байдал хүндэрсэн үед бүгдээрээ, тэр бол ойлгомжтой. Байдал хүндрээгүй үед заавал бүгдийг нь байлгах ёстой гэж шахах албагүй гэж би ойлгодог юм. Үндсэн хуулийн өөрийнх нь тайлбарын асуудал учраас их маргаантай асуудал.

Р.Гаваа: Тэгэхдээ тэр үүргийн цаана бас нэг сонин юм байгаа, бидэнд цэргийн хүний хувьд ийм бэлтгэл эзэмшсэн тодорхой нөөцтэй байх тухай асуудал. Өөрөөр хэлбэл дайн гэдэг юм нь болоод ирвэл буу бариад босох хүний маань тодорхой хэмжээний тоо байх хэрэгтэй гэж бодож байгаа. Гэтэл энэ нөөц чинь бүрдэхгүй болчихоод байгаад л аюул нь байгаа юм. Өөрөөр хэлбэл  өнөөдөр бид нар жилдээ хэдэн хүн татаж байгаа билээ, тэгээд  тийм учраас энэ хугацаагий нь богиносгож байж, тэр бэлтгэлийг л богино богино хугацаанд эзэмшүүлээд, тэр бэлтгэлтэй хүнийхээ тоогий нь нэмэгдүүлж байхын төлөө бодвол цэргийнхэн санаа тавих ёстой байх. Түүнээс биш  амрыг нь бодвол аль болохоор нэг хүнийг гурван жил амар шүү дээ,  гурван жил суулгаад байж болно, хоёр жил суулгаад байж болно, тэгээд нөгөө бэлтгэлтэй хүний тоо цөөрөөд байгаа юм.

Тийм учраас энэ бэлтгэлтэй хүнийхээ тоог  тодорхой түвшинд барьж байх бодлого үндэсний аюулгүй байдлынхаа эрх ашгаас  шаардагдана шүү. Түүнээс биш өнөөдөр бүгдийг   гээд байгаа юм биш.

Ц.Нямдорж: Үндсэн хуулиар тэр үүргийг чинь эрэгтэй эмэгтэй гэж ялгаагүй.Иргэн хүн цэргийн алба хаах үүрэгтэй л гэж байгаа юм. Тэр утгаар нь иргэн гэдэгт чинь эмэгтэй ч орно, эрэгтэй ч орно гээд цаашаа маргаад явах юм бол наадах чинь одоо манайхны тавьж байгаа шаардлага бол эрэгтэй гэдэг утгаар нь яриад байгаа юм. Үндсэн хуулинд бол тийм юм байхгүй, тэгээд маргах юм бол наадах чинь бөөн будлианы эзэн байгаа юм.

Г.Төртогтох:  Хэлэлцье гэсэн саналтай гишүүд гараа өргөнө үү? 

100 хувийн саналаар хэлэлцэхээр боллоо.

Хоёр дахь асуудлаа хэлэлцье. 

Дараагийн асуудал, Иргэний цэргийн үүргийн болон цэргийн албан хаагчийн эрх зүйн байдлын тухай хуульд нэмэлт оруулах тухай хуулийн төсөл хэлэлцэх эсэх гэж байгаа.  Энэ төслийн талаархи танилцуулгыг Батлан хамгаалахын сайд Ж.Гүррагчаа танилцуулна.

Ж.Гүррагчаа: Баярлалаа. Засгийн газрын үйл ажиллагааны хөтөлбөр хэрэгжүүлэх төлөвлөгөөнд холбогдох хууль тогтоомжид нэмэлт өөрчлөлт оруулсны үндсэн дээр офицер ахлагч нарыг  үүргээ гүйцэтгэх үед нь хүнсний тусламжаар үнэгүй хангах арга хэмжээг хэсэгчлэн авах гээд ингээд заасан байгаа юм. Мөн түүнээс гадна радио техникийн болон радио локатарын ангийн хөдөөгийн салбарт тасралтгүй олон жил ажилласан офицер ахлагч нарт мөнгөн урамшуулал олгох арга хэмжээг судалж шийдвэрлэнэ гэсэн ийм заалт Засгийн газрын үйл ажиллагааны хөтөлбөрт орсон юм.

Өнөөгийн байдлаар Монгол Улсын  14 аймагт радио техникийн болон радио локатарын 23 салбар, байлдааны жижүүрлэлтийн болон тусгай үүргийг 24 цагаар гүйцэтгэж, эдгээрт 800 орчим офицер ахлагч нар алба хааж байгаа юм. Дээрхи анги салбаруудад ажиллагсад нь радио идэвхт цацраг, хэт ягаан туяа, өндөр үелзэл, цахилгаан соронзон, дуу чимээний өндөр давтамж, үйлчлэл бүхий хүнд хортой нөхцөлд албан үүргээ гүйцэтгэдэг, түүнийг эрүүл ахуй хөдөлмөрийн аюулгүй байдлын үүднээс авч үзвэл хүний бие махбодид шууд буюу дам үйлчлэлээр ихээхэн хэмжээний хохирол учруулдаг гэж үздэг. 

Аюулгүй ажиллагааны үндсэн шаардлагаас авч үзэх юм бол радио локатарын антены ажлын бүс  нь 150 метрийг аюултай бүс, анги салбарын эргэн тойронд 1-3 км бүсийг хориотой бүсэд  тооцдог бөгөөд энэ нь тухайн техник хэрэгслийн хор нөлөөг тодорхойлж байгаа зөвхөн нэг үзүүлэлт юм.

Энэ бүхнээс болоод сүүлийн үед энэ салбарт ажиллагсдын дунд  үс халцардаг, үс бууралтдаг, арьс салстын эмгэг, сонсголын   саатал, шүд сулрах, зүрх судасны үйл ажиллагааны гажиг зэрэг өвчний байдлаас нэлээн өндөр хувьтай гараад байгааг бас тэмдэглэн хэлэхэд зүйтэй байх гэж ингэж бодож байна. Энэ бусад орнуудад ийм анги, салбаруудад 10-12 жил ажиллуулаад өөр салбаруудад ажиллуулдаг ийм журамтай юм билээ, үүнийг бид хийж, хэрэгжүүлэх ийм боломжоор бидний хувьд хомс байдаг. Энэ салбарт ажиллаж байгаа хүмүүсийн цалин хангамж ч гэсэн бусад төрлийн цэргийнхээс  0,5-1,3 дахин өндөр байдаг юм байна.

Гүйцэтгэж байгаа үүргээсээ шалтгаалан төв суурин газраас алслагдсан хилийн болон хил орчмын сумдад  байрлаж байгаа юм энэ салбарууд. Ингээд орон нутгийн салбаруудад ажиллаж байгаа нийт офицер ахлагчдын  406 нь буюу 63,7 хувь нь гэр бүлтэй, ажлын байрны хүрэлцээгүйгээс гэр бүлийн хүмүүсийн 76 хувь нь тодорхой ажил эрхлэгүй ийм байдалтай байгаа юм. Орон нутагт ажиллаж байгаа офицерууд үндсэндээ 70 мянган төгрөг, ахлагч 63 мянган төгрөгийн цалинтай байна. Үүнийг гэр бүл нь ажилгүй, З хүүхэдтэй гэж авч үзэх юм бол амьжиргааны түвшинг тогтоож үзэх юм бол нэг хүнд оногдох бодит орлого офицерынх 14 мянга орчим, ахлагчийнх 12 мянга орчим төгрөг болж байгаа юм. Энэ нь Засгийн газрын шийдвэрээр баталсан амьжиргааны баталгаажих доод түвшингээс бага байгаа үзүүлэлт юм. 

Иймд дээрхи салбарт ажиллагсдын алба хаах нөхцөлийг дээшлүүлэх, амьжиргааны түвшинг бууруулахгүйн тулд  хүнс, хуурай хэрэглэлийн үнэ төлбөргүй хангамжтай болгох шаардлагатай байгааг харгалзан үзэж Монгол Улсын Иргэний цэргийн үүргийн болон цэргийн албан хаагчийн эрх зүйн байдлын тухай хуульд нэмэлт өөрчлөлт оруулах тухай хуулийн төслийг боловсруулж танилцуулж байгаа юм.

Нормыг боловсруулахдаа хугацаат цэргийн албан хаагчдын нэг өдрийн хүнсний нормыг  үндэслэн байлдааны жижүүрлэлтийн үүрэг гүйцэтгэж байгаа албан хаагчдын энергийн алдалтыг нөхөж болохуйц хүнсний гол нэрийн бүтээгдэхүүнийг сонгож авсныг илтгэж байна.

Энэ эдийн засгийн тооцоогий нь авч үзэх юм бол энэ салбарт ажиллаж байгаа 800 орчим офицер ахлагчдыг хамруулна гэвэл жилдээ 180 орчим  сая төгрөг гарч байгаа юм. Нэг хүнд нэг сард  19 мянган орчим төгрөг, жилдээ 227 орчим мянган төгрөг болох юм. 

Дараагийн энэ хуулинд оруулах хоёр дахь санаа нэмэлт өөрчлөлт бол манай  төрийн цэргийн бодлогын үндэс баримт бичигт Монгол улс тайван цагт улс эх орныхоо батлан хамгаалах  хэрэгцээ шаардлага, эдийн засгийн боломжинд нийцсэн цомхон чадварлаг, мэргэжлийн чиг баримжаатай зэвсэгт хүчинтэй байна гэж Монгол Улсын зэвсэгт хүчнийг өөрчлөн зохион байгуулах стратегийн зорилтыг тодорхойлсон. Ингээд энэ зорилтыг хэрэгжүүлэх арга хэмжээний нэг нь  зэвсэгт хүчнийг мэргэжлийн бүрэлдэхүүнээр хангах, бие бүрэлдэхүүний дотор мэргэжлийн ахлагч  гэрээт цэргийн албан хаагчдын тоог нэмэгдүүлэх явдал байгаа юм. Зэвсэгт хүчний бүтцийн өөрчлөлтийн хүрээнд зарим шаардлагатай албан тушаал жижиг нэгжийн түвшинд удирдах ажлыг ахлагч нараар гүйцэтгүүлдэг гадны орнуудын жишгийг салаа хүртэл нэгжийн удирдлага, зарим шаардлагатай албан тушаалд ахлагч ажиллуулах нөхцөл бүрдүүлэх зорилгоор Батлан хамгаалах яамнаас төлөвлөн энэ асуудлын зарим хэсгийг нь хэрэгжүүлж эхэлсэн.

Анги салбарт дахь  мэргэжлийн цэрэг, гэрээт цэргийн тоо нэмэгдэж байгаа энэ үед ахлагчийн цол, албан тушаалын илэрхийлэл байж чадахгүйд хүрээд байгаа юм. Ийм учраас салааны захирагч, сургагч зааварлагч, штабын ажилтан нар нь мэргэжлийн цэргийн ахлагч нараас ялгарахгүй  цол эдэлж байгаа нь ахлагч нарын  нэр хүнд цэргийн албаны үүрэг гүйцэтгэлд захирах, захирагдах үйл ажиллагаанд зарим талаар сөрөг нөлөө үзүүлж байгаа гэж хэлж болох талтай. 

Энэ бүхнээс үндэслээд ахлагчийн цолыг албан тушаалын илэрхийлэл байлгах нөхцөлийг бүрдүүлэх. Гүйцэтгэх болон удирдах албан тушаалын ахлагч нарын зааг ялгааг тогтоохын тулд хуулийг холбогдох заалтанд сургагч, ахлагч, тэргүүн ахлагч  гэсэн цолны хоёр шатлал, хоёр зэрэглэлийг нэмж оруулах шаардлагатай гэж үзэж байгаа юм. 

Эдгээр цолны зэрэглэлийг зэвсэгт хүчинд мөрдсөнөөр ахлагчийн цол бол албан тушаалын илэрхийлэл болно гэдэг энэ шаардлагыг хангах, зарим албан тушаалд ахлагч ажиллуулснаар өндөр өртөгтэй бэлтгэдэг офицерийн тоог багасгах боломж бүрдэж, цэргийн цолны нэр хүнд өснө. Анги салбарын бие бүрэлдэхүүний бүтцийг мэргэжлийн цэргийн нийтлэг жишигт нийцүүлэх боломжид дөхөж очно, удирдах болон гүйцэтгэх албан тушаалын зааг ялгааг  бүрдүүлнэ гэж ингэж бодож байгаа юм. 

Засгийн газрын 2001 оны 12 дугаар сарын 26-ны өдрийн хуралдаанаар энэхүү хуулийн төслийг хэлэлцэж дэмжиж Улсын Их Хуралд өргөн мэдүүлэхээр шийдвэрлэснийг та бүхэн мэдэж байгаа. Ингээд хэлэлцэж, шийдвэрлэж өгөхийг хүсч байна.

Г.Төртогтох: Танилцуулгатай холбогдуулж асуулт асууя. Асуулттай гишүүд байна уу? Р.Гаваа

Р.Гаваа: Сургагч ахлагч, тэргүүн ахлагчийн мөрдөс ямар янзын юм байх вэ? 

Ж.Гүррагчаа: Мөрдөсийг нь манайхан хийсэн байгаа, би түүнийг өнөөдөр авчирсангүй. Тэгэхээр манай ахлагч бол ерөөсөө гуравхан зэрэглэлтэй байгаа юм. Дэд ахлагч, ахлагч, ахлах ахлагч. Үүнийг сургагч ахлагч, тэргүүн ахлагч болгоё. Энэ хоёр улсууд бол ерөнхийдөө сургууль штабын салбарт ажиллах ийм хүмүүс байх юм, энэ гурван ахлагчийнхаа төрлийн дээр байх юм. Ер нь  гадаад орнуудад явж байхад мэргэжлийн цэрэг болсон энэ газруудад ахлагчийн гүйцэтгэх үүрэг гэдэг бол ерөөсөө их өндөр байдаг юм байна. Ахлагчийн зэрэг зиндаа тэр цолны ялгавар их олон шатлалтай, АНУ гэхэд  9 шатлалтай, 9 өөр ийм түвшинтэй байх жишээтэй. Бид нэгэнт энэ замыг сонгож авсан учраас энэ хоёр зэрэглэлийг оруулах нь зөв юм болов уу гэж бодож байна.

Ц.Нямдорж: Сонирхуулж хэлэхэд АНУ-ын цэргийн Хавайн арал дээр  7 дугаар флот дээр бид очиж үзсэн, үнэхээр 1О зэрэглэлтэй цалин нь анхны очиж байгаа, сайн дурынхаар очиж байгаа хэрэг шүү дээ тэд нар чинь гэрээний цэрэг, 850 доллар авдаг юм билээ. Түүнийг нь кассанд нь хийчихдэг, тэгээд байр, хувцас, хоолны бүх зардлыг гаргачихдаг, тэгээд дээшээ явсаар байгаалд 10 мянган долларт хүрдэг юм билээ, сарын цалин. Тэгээд анх ирэхдээ манай энэ 1О дугаар анги төгсч байгаа хүүхдүүд шиг гулжийсан хүмүүс, тэгээд нөгөө шатлалаар дамжсаар байгаад эцсийн юманд нь хүрч байгаа нь бух шиг хүмүүс, одоо энэ кинон дээр гараад байгаа шиг яг тийм цэрэг, гайхамшигтай бэлтгэгдсэн.

Н.Энхболд: Хэдэн оноос эхэлж  энэ нэмэгдэл  юмаа авахаар тооцож байгаа юм бол энэ жилийн төсөвт ийм юм тусгаагүй санаж байна, хойтонгоос авах юм уу? хэзээнээс авах юм бэ ийм юм. Ер нь үүнтэй холбогдуулаад Батлан хамгаалах салбарт  бид нар энэ зардлаа хэмнээд ахлагч нарынхаа зэргийг нэмэгдүүлээд энэ нэмэгдлээ олгоё байя гэсэн тооцоо хийсэн юм байна уу? ерөөсөө л энэ нэмэгдэл   зарах юм гаргах юм байна, үүнийг нэмээд төсвөөс авья гэсэн ийм тооцоотой орж ирсэн үү? 

Ж.Гүррагчаа: Сая З сарын 18-нд  Зэвсэгт хүчний байгуулалтыг 2005 он хүртэл хөгжүүлэх цэргийн байгуулалтыг боловсронгуй болгох энэ хөтөлбөр ерөнхий командлагчаар батлагдсан үндэсний аюулгүй байдлын зөвлөл, Засгийн газраар хэлэлцээд  үүний дагуу  нэлээд хэмжээний төсөв хөнгөрч байгаа. Нэлээд юм суларна. Гэлээ гэхдээ үүнийг  2003 оны 1 сарын 1-нээс уг нь  оруулж, төлөвлөж байгаа юм. Энэ онд төлөвлөсөн юм байхгүй байгаа. 180 сая.

Н.Энхболд: Тэр хэмнэх юм чинь хэдий хэмжээний юм ойролцоогоор яригдсан бэ?

Ж.Гүррагчаа: Үүнийг үйлчлэх хугацаагий 2003 он болгоод тавьсан.

Ц.Нямдорж: Тэгэхээр л миний оруулж байгаа юм, эднийхтэй хугацааны хувьд таарахгүй болчихоод байгаа юм.

Ж.Гүррагчаа: Ер нь шийдэх юм бол энд болно. Одоо 12-нд Их хуралд танилцуулахаар бид юмаа бэлтгэж байгаа. Цэргийн байгуулалтын хөтөлбөрийн талаар жижигхэн юм орно. Бид миллиард 800 сая орчим хэмжээгээр төсвийг хөнгөлөхөөр бодож байгаа юм, гэхдээ энэ дээр ярих юмнууд бий байх л даа.

Г.Төртогтох: Асуулт хариулт дууслаа.  Энэ хуулийн төслийн талаар саналаа хэлэх гишүүд байна уу? Р.Гаваа, Х.Жекей

Х.Жекей:  Би хуулийн төслийг дэмжиж байна. Ер нь  локаторын радио станцтай тэр ротуудад ажиллаж байгаа улсууд голдуу сумын төв, тэгээд цаашаа сумын төвөөс алслагдсан байдалтай байж байгаа л даа. Хилийн цэргийн заставууд  яг энэ хангалтыг хийгдэж байгаа. Боломж байвал тэр хоёр хуулийн хугацааг ч гэсэн нааш нь жаахан татаад явуулчихад ер нь боломж байх юм шиг байна. 180 сая төгрөг жилд гэж байгаа 8ОО хүний, тэр бол дотроо зохицуулаад болчихмоор юм шиг байна. Тийм учраас энд хийчихдэг нэг талдаа улс төрийн шийдэл ч болчих юм, нөгөө талдаа бас  хүмүүсүүдийн асуудалд их хэрэгтэй юм л даа, цалин бага авах юм. Цалинг нэмэхгүйгээр ингэж шийднэ гэдэг тэнд ажиллагсдыг тогтоон барих  бас нэг нөхцөл бүрдэх юм байна билээ, тэр хилийн цэргийн юмнуудаас харж байхад, тийм учраас дэмжиж байна.

Р.Гаваа:  Баярлалаа. Энэ  гурван сард өргөн барьж байгаа энэ хуулийн төслийг бид нар дэмжиж батлуулах асуудал бол магадгүй зэвсэгт хүчний шинэчлэлд ихээхэн том хувь нэмэр оруулах ийм зүйл гэж би дотроо боддог юм. Яагаад гэвэл бид нар эрхбиш  мэргэжлийн чиг баримжаатай арми болоход энэ бол том алхам болох ёстой юм. Үнэхээр одоо бид  цэрэг, материаллаг баялаг үйлдвэрлэдэггүй  гээд орон тоогоо цомхотгоод цөөлөөд байхаар зэрэг за яах вэ хугацаа нь гүйцсэнийг нь халаад байдаг, ингээд нэг хэсэгтээ ер нь армид баахан хоёрын хооронд 10-20 жил болчихсон хүнийг халж болдоггүй, ингээд өндөр цолтой офицерууд үлдчихдэг, баахан офицерийн арми болж хувирдаг ийм аюул байдаг. Тэгээд үүнээс гардаг  арга зам бол  явсаар байгаад офицерийн албан тушаалд  офицерыг орлоод ажиллаж чаддаг тийм хүмүүсүүдийг бүрдүүлэх асуудал байгаа юм. Тэр нь энэ ахлагч гэж бидний нэрлээд байгаа албан тушаалтан. Тийм учраас энэ хүмүүсүүдийг ахлагч нарын түвшинд өргөтгөхөд  энэ ахлагч цолыг шинээр буй болгож оруулж байгаа явдал үнэхээр чухал ач холбогдолтой ийм зүйл болно.

Тийм учраас  зарим офицерын албан тушаалыг энэ хүмүүсүүд хаадаг болно. Ер нь гадаадын зарим оронд  хамгийн өндөр албан тушаалтан армийн командлагчтай юм уу, нэгдсэн хүчний командлагчтай зэрэгцэж ахлагч нарынхаа асуудлыг өөрсдөө хариуцдаг, машинаа хүртэл тэнд зэрэгцүүлж тавьдаг, өөр офицер аваачиж тавьдаггүй жишээ нь эрх дархтай хүртэл байдаг.

Тийм учраас үнэхээр энэ ахлагчийн корпус гэдэг юмыг бид нар буй болгосноор энд их том алхам хийгдэх ёстой юмаа, ийм учраас үүний ач холбогдлыг манай гишүүд зөв ойлгож дэмжиж байгаад би их таатай байна. Ер нь бол цаашдаа манайд ийм хэвшсэн практик байсан. Дээд боловсролтой хүн бол офицер л болж хувирдаг, цэргийн нэг их тодорхой боловсролгүй, тэгээд офицер болно, тэгвэл одоо энэ ахлагч нарын ийм зиндаачлал бий болгосноор дээд боловсролтой ахлагч нар ажиллаж байх бололцоотой болох ёстой. Ингээд инженер техникийн олон албан тушаал дээр ахлагч нар ажиллах бололцоотой болно, үүгээрээ армийг харьцангуй хямд төсөр барьж байх зам нээгдэх учраас энэ их ач холбогдолтой арга хэмжээ юм шүү гэдгийг би нэмэлт тайлбар болгож хэлмээр санагдаад байгаа юм.

Үүнээс гадна  хоёр дахь нэг санаа  аймаг, нийслэлийн төвөөс ангид сум, сумаас зайдуу байрлаж байдаг радио техникийн салбаруудын хүмүүсүүдийн нийгмийн асуудлыг шийдвэрлэхэд чиглэсэн эдийн хангамж олгох тухай, хүнсний  хангамжтай болгох гээд байгаа энэ асуудал их зүйтэй арга хэмжээ байгаа юм. Үүнийг ингээд хуулинд тусгаснаар бид нар бас энэ  албаны нэр хүндийг өндөржүүлэх, энд алба хаах хүмүүсүүдийн сонирхлыг төлөвшүүлэх, ялангуяа нарийн мэргэжлийн хүмүүсүүдийг бас  нэг барьж байх тийм бололцоо нээгдэнэ. Хэдийгээр эрүүл мэндэд нь хортой нөлөөлөл учирдаг ч гэсэн бас үүнийг шийдэх нэг арга болж хувирч байгаа, компенсацийн төрлийн зүйл юм. Ер нь хүнсний хангамж бид нар зөвхөн ийм газартаа өгч байна, бодит байдал дээрээ бол гадаадын зарим оронд ерөөсөө офицер цэрэггүй, хаана алба хааж байгаа нь хамаагүй өгдөг ийм журам ч бий, би одоо та нөхдүүд сонирхвол өнөөдөр ОХУ-д энэ зэвсэгт хүчний  поёх гэж нэрлээд байгаа юм  ямар хэмжээтэй байгаад тэр дундаа энэ нь зөвхөн штабын ажилтнууд хүртэл ерөөсөө тэр ялгаа байхгүйгээр авдаг ийм журам байдаг, бусад орнуудад ч мөрдөгддөг, тийм учраас бид энэ зам руу л явж байгаа болохоор юуны өмнө хүнд нөхцөлд алба хааж байгаа хүнсний  юмаар хангах бололцоо муутай байдаг тэр хөдөөгийн салбарууд, эрүүл мэндэд нь нөлөө үзүүлдэг, үүнээс эхэлж байгаа юм, цаашдаа бол бид нар ийм асуудал тавих байхаа гэж, үүнтэй холбогдуулаад  нэгэнтээ хуульд заачихсан бол, төсөвт үүнийг заавал суулгаж өгдөг болох ёстой байхаа гэж би бодож байгаа юм. Энэ иргэний цэргийн албан хаагчдын эрх зүйн байдлын тухай хуульд одоо хүртэл төсөвт суудаггүй, цаана нь цэрэгт алба хааж байгаа хүмүүсүүд хохирдог бас нэг заалт бий. Наад захын жишээ бол одоо цэргийн албан хаагч хүнийг томилолтоор явуулдаг учраас гэр бүлийн хүнийг нь очоод ажлын байраар хангах тухай асуудал.   Тэр хүмүүсүүдийг  нүүх суухад нь  замын зардлыг олгох тухай бүгд хуульд заагдчихсан. Харамсалтай нь өнөөдөр төсөв хүрэлцээгүйгээс Батлан хамгаалах яам үүнийг шийдэж чаддаггүй, тэр хэмжээгээрээ ар гэрт нь цохилт болж байдаг нэг ийм асуудал бий. Эсхүл дээр нь цэргийн албан хаагч хүн орон байраар хангагдаж байх ёстой, орон байраар хангагдаж чадахгүй бол нөхөн төлбөр өгч байдаг ийм юм ч бий, гэтэл орон сууцны хөнгөлөлт үзүүлэх ёстой заалт манай хуульд байгаа юу гэвэл байгаа, их хүмүүнлэг заалт, харамсалтай нь энэ заалт бас л төсвийн юугаар ороод хэрэгжддэггүй, хүмүүсүүдийн санаа сэтгэлд их юм үлдээдэг. Тийм учраас би энэ хуулийг баталчихаад хуулийг хэрэгжүүлэх нөхцөлийг бүрдүүлэх талаар бас бид нар санаа тавих ёстой шүү гэдгийг  энд зориуд санаа болгож энэ юмнуудыг  дурьдаж хэлж байгаа юм. Удаан чилээсэнд уучлалт хүсье.

Энэ хуулийг батлах саналтай байна. Чуулганд хэлэлцүүлэх саналтай байна.

Г.Төртогтох: Гишүүд үгээ хэллээ. Одоо санал хураалт явуулъя.

Энэ төслийг хэлэлцэх эсэх асуудлаар чуулганд оруулъя гэсэн  гишүүд гараа өргөнө үү?

Зөвшөөрсөн-11

Байнгын хорооны дүгнэлтийг нэг хүнээр тавиулж болох юм байна, надад тэгж санагдаж байна.

Засгийн газраас орж ирсэн төслийг чухам яахыг Засгийн газар мэдэх байх, хэнээр нь тавиулахыг . . .

Д.Баярсайхан: Процедурын зөрчилгүй байлгах үүднээсээ хэдийгээр санаачлагч нь нэг субъект байгаа ч гэсэн зарчмыг нэгтгэж асуудлыг авч хэлэлцэж өгөөч ээ гэсэн саналыг  авах нь зүйтэй байх. Тэгээд түүнийгээ илтгэгч нь хэлээд ийм саналын дагуу ингэж оруулж байна гээд.

Г.Төртогтох: Байнгын хорооны дүгнэлтийг хавсруулаад нэг хүн хийж болж байна уу? гишүүд юу гэж бодож байна вэ?

Ц.Нямдорж: Надад бол илт эсэргүүцэх юм алга. Хугацааны хувьд Гүррагчаа сайдын оруулж байгаа төсөл ирэх оноос юм бол минийх гарангуут батлагдах ийм л юм байгаа.

Ж.Гүррагчаа: Энэ дээр бас нэг санал хэлэхэд Жекей гишүүний хэлдгээр үндсэндээ үүнийг энэ оноос болгоод гарсан хугацаанаас нь болгоод мөрдүүлэхэд төсвийн хүндрэл гарахгүй, би түүнийг төсөл дотроо зохицуулж чадна.

Г.Төртогтох: Тэгвэл хугацаагий нь наашлуулаад

Ц.Нямдорж: Хилийн цэргийг тэгж л хийсэн, төсөвтөө багтаагаад хэмнэлтээсээ гээд  тэгээд зохицуулсан, бас 180 сая байсан.

Г.Төртогтох: Тэгэх юм бол гишүүд бас санал хураах асуудал гарч ирнэ. Хугацаагий нь наашлуулах уу яах вэ гэдэг асуудлаар.

Байнгын   хорооны дүгнэлтийг нэгтгээд  Улсын Их Хурлын гишүүн Х.Жекей оруулъя. Засгийн газрынхыг Засгийн газар илтгэгчээ өөрөө томилно биз дээ, бид нар эндээс заагаад яах вэ гэсэн ийм бодолтой байна.

Ингээд өнөөдрийн хурал дууслаа.

Хуралдаан 12 цаг 30 минутад дуусав. 

Соронзон хальснаас буулгасан:

Хуралдааны нарийн

бичгийн дарга





Д.ЦЭНДСҮРЭН
